
“Hizketaldiak nafar artistekin” bildumako liburu bat aurkeztu dute, Pedro Salaberriri buruzkoa
Ostirala, 2007ko abenduaren 21a. Juan Ramón Corpas Mauleón Kultura eta Turismo Departamentuko kontseilariak “Hizketaldiak nafar artistekin” bildumako liburu berri bat aurkeztu du gaur goizean, Pedro Salaberriri buruzkoa. Liburuaren egileak Manuel Hidalgo kazetari eta idazlea eta Alicia Fernández historialaria eta arte kritikaria dira. 


Mila ale argitaratu dituzte, eta 25 euroan jarriko dituzte salgai. Liburuan, Pedro Salaberriren lana aztertu dute, lehenengo margolanetatik hasi eta lanik berrienetaraino. 70eko hamarkadako “Escuela de Pamplona” (Iruñeko Eskola) delakoa hartu dute aintzat, Foru Komunitateko arte garaikidearen hizkuntza berrien iturri izan zena. Salaberriren lanez gain, Manuel Hidalgo eta Alicia Fernándezen kolaborazioak ere bildu dituzte liburuan.


Pedro Salaberri Iruñean jaio zen, 1947an. María Moreno Gallauk “Iruñeko Eskola” izena eman zion taldean, hirurogeiko hamarkadaren amaieran, hasi zen ezagun egiten Salaberriren lana. Taldea Salaberrik berak eta Juan José Aquerreta, Javier Norra eta Pedro Osések sortu zuten.

Salaberriren lanetako gai nagusia paisaia da, landa zein hiri paisaia. Nolabait pop art-aren estetikarekin bat datozen lanak dira; izan ere, Iruñeko margolariak orbain lauetan antolatutako kolorea erabiltzen du (eta ondorioz, neurri batean objektuek bolumena izatea saihesten du), eta gainera, ongi definitutako inguruak erabiltzen ditu. Salaberriren margolanetan pixkanakako eboluzioa antzeman daiteke. Horren isla ditugu hondamenezko hiri ikuspegiak, Italiako pintura metafisikoarekin lotuta daudenak. 


Lortu izan duen sarietako bat Iruñeko Biurtekoko Lehenengo Saria da (1984an). Bakarkako lehenengo erakusketa 1973an egin zuen, Nafarroako Aurrezki Kutxaren Iruñeko Kultura Aretoan. Gerora, hainbat hiritan egin izan ditu bakarkako erakusketak. Garrantzi handiko taldekako erakusketetan ere hartu izan du parte. 


Manuel Hidalgo idazle eta kazetaria Iruñean jaio zen, 1953ko azaroaren 25ean. Kazetaritzan lizentziaduna da. “El Mundo” sortu zutenean, Iritziaren arloko zuzendari laguntzaile izendatu zuten bertan; era berean, egunkariko zutabe idazlea ere bada (astean behin idazten ditu zutabeak). Aldez aurretik, “Diario 16" egunkarian egin zuen lan, zinema kritikari gisa, eta baita TVE telebista katean ere, 1986ko abendutik 1988ko amaierara arte. 

Zinemari buruzko bost liburu argitaratu ditu: "El último austrohúngaro. Conversaciones con Berlanga" (1982), "Carlos Saura" ("Dulces horas" pelikularen filmaketako erreportajea), "Francisco Rabal", "Fernando Fernán Gómez" eta "Pedro del Amo". Bere lehenengo eleberria "El pecador impecable" (1986) izan zen, eta gerora, honako hauek ere idatzi zituen: "Azucena, que juega al tenis" (1988), "Olé" (1991), "Todos vosotros" (1995) eta "La infanta baila" (1997). Zinemako gidoilaria ere bada. 1988an "La mujer del prójimo" filma egin zuen, eta Huelvako Zinema Jaialdiko "Colón de Oro" saria irabazi zuen (1988an bertan). "Sobre Daniel y otras cosas de menos importancia" lanean (1998) El Mundon argitaratutako zenbait artikulu bildu zituen. 1999ko ekainaren 3an Kazetaritzako X. Saria jaso zuen, Espainiako Erakundeen Fundazioak (FIES) antolatzen duena, El Mundon 1998ko ekainaren 14an argitaratutako "El Abuelo" artikuluarengatik. Hartara, zutabegile gisa egindako lanarengatik esker ona adierazi zioten. 


Alicia Fernández (Bilbo, 1962) historialaria, arte kritikaria eta erakusketetako komisario independentea da. Artearen Historian lizentziaduna da, Valladolideko Unibertsitatean, eta Arte Ederretan lizentziaduna, Euskal Herriko Unibertsitatean. 1995az geroztik ibilbide luzea egin du arte kritikari gisa, eta aldian behin kolaborazioak egin izan ditu idatzizko hainbat hedabidetan (hala nola “El Correo”, “Periódico Bilbao” eta “ABCD de las Artes y las Letras” komunikabideetan). Aldizkari espezializatuetako kolaboratzailea da (“Arte y Parte” eta “Descubrir el Arte” aldizkarietan, esate baterako). Artista garaikideei buruzko artikulu eta monografia ugari egin izan ditu (Ángel Garraza (BBK, 2006) nafar eskultorearena, esate baterako). 2001az geroztik “Getxoarte”ko komisarioa da (sortu zutenetik), eta 1998az geroztik, berriz, “Bosteko” programako zuzendaria (euskal artista garaikideen Bizkaiko programa ibiltaria). Besteak beste, honako erakusketa hauetako komisarioa izan da: “La imagen de la mujer. Una mirada distinta” (Arabako Arte Eder Museoa, 2003), “Paisajes pintados” (Baluarte, Iruñea, 2004), “Síntesis. 15 años de becas Endesa” (Madril, 2005) edo “Claves contemporáneas, en la colección Artium” (Iruñeko Nafarroako Kutxa Fundazioa, 2006).

Arte garaikideari buruzko bildumak bi serie ditu. Bata, “Major” delakoa, artista ospetsuei buruzkoa, eta bestea, “Minor” seriea, artista gazteagoei buruzkoa. Bildumaren bidez Nafarroako artista plastikoen lanetara eta pentsaerara gerturatzeko proposamena egiten du Nafarroako Gobernuko Kultura eta Turismo Departamentuak. 

Lehenengo bilduma David Rodríguez Caballeroren lanari buruzkoa izan zen, eta 2006an argitaratu zuten. 2007an, berriz, Juan José Aquerretari buruzko monografia argitaratu zuten, eta bildumari jarraipena emateko, Elena Goñiri buruzko liburua argitaratuko dute aurki. 


Bilduman banan-banan aurkezten dituzte artistak, hizketaldi informalen bidez; eta horretarako, kasuan kasuko artistaren eta hark hautatutako Arte Garaikideko aditu baten edo hainbaten arteko elkarrizketa eskaintzen dute. (






(Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago. 

